
 

 

ᓇᒻᒪᓈᖅᓯᓂᖅ ᐊᓂᒍᐃᓯᒪᔪᑉ 
ᐱᒋᐊᖃᒃᑕᖏᓐᓂᒃ: 

 

ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ 
ᐃᓄᓐᓂᒃ ᐊᕐᓇᓂᑦ ᐊᒻᒪ ᐱᕋᔭᑦᑐᓄᑦ 

ᐃᖅᑲᖅᑐᐃᕕᐅᑉ ᑭᐅᔾᔪᑎ 
 

ᐱᓕᕆᐊᖑᓂᖓ II ᐅᓂᒃᑳᓕᐊᖅ 
ᐅᓂᒃᑳᑦᓴᑦ ᓇᐃᓈᕐᓯᒪᔪᑦ 



 
 
 

  



 
 

ᓇᒻᒪᓈᖅᓯᓂᖅ ᐊᓂᒍᐃᓯᒪᔪᑉ ᐱᒋᐊᖃᒃᑕᖏᓐᓂᒃ: 
ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ 

ᐃᓄᓐᓂᒃ ᐊᕐᓇᓂᑦ ᐊᒻᒪ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᑭᐅᔾᔪᑎ 
 

ᐱᓕᕆᐊᖑᓂᖓ II ᐅᓂᒃᑳᓕᐊᖅ 
 
 

ᐅᓂᒃᑳᑦᓴᑦ ᓇᐃᓈᕐᓯᒪᔪᑦ 
 
 
 
 
 
 

ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ ᑲᓇᑕᒥ 
 

ᐊᒻᒪᓗ 
 

ᑖᒃᑐ ᐃᓕᓴᐱᑦ ᑰᒫᒃ 
ᓇᓗᓇᐃᖅᑕᐅᓯᒪᔪᖅ ᐃᓕᓴᐃᔨ ᐊᒪᕆᑕ 

ᐱᓕᕆᕝᕕᒃ ᐃᓄᓕᕆᓂᕐᒧᑦ ᐱᕋᔭᑦᑐᓕᕆᓂᕐᒧᓪᓗ 
ᒫᓂᑑᐸ ᓯᓚᑦᑐᖅᓴᕐᕕᔾᔪᐊᖅ 

 
 
 
 

ᓄᕕᐱᕆ 2022 
 



1 
 

ᐃᓕᓴᕆᔭᐅᔾᔪᑎᖏᑦ 

ᐱᓕᕆᐊᑦᓴᖅ ᐱᒋᐊᓚᐅᕐᓯᒪᔪᑦ ᓄᕙᒡᔪᐊᕐᓇᖅ-19 ᓄᓇᕐᔪᐊᕐᒥᐅᓂᑦ ᖃᓂᒻᒪᐃᓚᐅᖅᑐᖅ 
ᑲᓇᑕᒨᖅᐸᓪᓕᐊᓕᖅᑎᓪᓗᒍ. ᐱᓕᕆᐊᖃᕐᓂᕐᒥᑦ ᖃᐅᔨᓴᕐᓂᕐᒥᑦ ᓄᓇᕐᔪᐊᓕᒫᒥᑦ 
ᓄᕙᔾᔪᐊᕐᓇᖅᑐᖅᑕᖃᖅᑎᓪᓗᒍ ᐊᑦᓱᕈᓐᓇᓚᐅᖅᑐᖅ. ᖃᓄᖅᑑᕆᐊᖃᓚᐅᖅᑐᒍᑦ, ᐱᓕᕆᓂᖃᑦᓯᐊᕈᒪᓂᕐᒥᑦ, 
ᕿᓄᐃᓵᕐᓂᕐᒥᑦ, ᐊᒻᒪ ᐃᑲᔪᖅᓱᖅᑕᐅᓂᕐᒥᑦ ᐊᒥᓱᓄᑦ ᐃᓄᓐᓄᑦ ᑲᑐᔾᔨᖃᑎᒌᓄᓪᓗ ᐱᔭᕇᕋᓱᐊᕐᓂᕐᒧᑦ. 
ᖁᔭᓕᓯᒪᕐᔪᐊᖅᑐᒍᑦ ᑕᐃᒃᑯᓄᖓ ᐃᑲᔪᓚᐅᖅᑐᓄᑦ ᑕᒪᓐᓇ ᑲᔪᓯᒍᓐᓇᓚᐅᕐᖓᑦ. 

ᓯᕗᓪᓕᕐᒥᑦ ᐱᓗᐊᙳᐊᖅᑐᒥᓪᓗ, ᖁᔭᓕᓪᓚᕆᑦᑕᕗᑦ 38-ᖑᔪᑦ ᐃᓄᐃᑦ ᐊᕐᓇᐃᑦ ᓄᓇᕗᒻᒥ, ᐃᓄᕕᐊᓗᒻᒥ, 
ᐊᒻᒪ ᓄᓇᕕᒻᒥ ᐊᑭᓕᖅᓱᖅᑕᐅᒐᑎ ᐱᖃᑕᐅᒍᓐᓇᓚᐅᖅᑐᑦ ᑖᑦᓱᒧᖓ ᖃᐅᔨᓴᕐᓂᐅᔪᒧᑦ. 
ᐱᒍᓐᓇᖅᓯᓯᒪᓂᖏᓐᓄᑦ ᐱᓕᕆᑦᓯᐊᕈᒪᓂᖏᓐᓄᓪᓗ ᐅᖃᐅᓯᖃᕐᓂᕐᒥᑦ ᐊᑐᖅᓯᒪᔭᖏᓐᓂᒃ ᐊᒻᒪ 
ᓴᖅᑭᔮᖅᑎᑦᓯᓂᕐᒥᑦ ᐊᑲᐅᙱᓕᐅᕈᑕᐅᕙᓪᓕᐊᔪᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, ᑕᒪᓐᓇ 
ᖃᐅᔨᓴᕐᓂᐅᔪᖅ ᐊᔪᕐᓇᕋᔭᓚᐅᖅᑐᖅ. 

ᖁᔭᓕᓯᒪᕐᔪᐊᖅᑕᕗᑦ 35-ᖑᔪᑦ ᓯᕗᓪᓕᖅᐹᒥᑦ ᐱᓕᕆᔨᐅᔪᑦ ᐃᖅᑲᓇᐃᔭᖅᑏᑦ ᐱᕕᖃᕈᓐᓇᓚᐅᖅᑐᓂᒃ 
ᐱᔭᑦᓴᖃᒻᒪᕆᒃᑲᓗᐊᖅᑎᓪᓗᒋᑦ ᐊᖏᖅᓯᒪᓪᓗᑎᓗ ᐅᖃᐅᓯᖃᕐᓂᕐᒥᑦ ᖃᐅᔨᒪᔭᒥᓂ ᐊᒻᒪ ᐊᑐᖅᓯᒪᔭᖏᓐᓂᒃ 
ᐱᕋᔭᑦᑐᓄᑦ ᐃᖅᑲᖅᑐᐃᕕᒻᒥ ᑭᐅᔾᔪᑎᖃᕐᓂᕐᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ ᐃᓄᓐᓂᒃ ᐊᕐᓇᓂᑦ. 

ᐃᓕᓴᕆᑦᓯᐊᖅᑕᕗᑦ ᖃᐅᔨᓴᕐᓂᕐᒧᑦ ᐱᓕᕆᐊᑦᓴᐅᑉ ᑲᓇᑕᒥ ᐅᖃᐅᔾᔨᒋᐊᖅᑎᒃᑯᑦ ᑲᑎᒪᔨᕋᓛᖏᓐᓂᒃ 
ᐃᑲᔪᑦᓯᐊᓚᐅᕐᓂᖏᓐᓂᒃ ᐱᕙᓪᓕᐊᑎᑦᓯᑎᓪᓗᑕ ᑖᑦᓱᒥᖓ ᐱᒻᒪᕆᐅᔪᒥᑦ ᐱᓕᕆᐊᑦᓴᒥᑦ: 

• ᐃᕚᓐ ᓂᐊᐃᒎ, ᒥᓂᔅᑕᐅᑉ ᑐᓪᓕᖓ, ᐃᓄᓕᕆᔨᒃᑯᑦ, ᓄᓇᕗᑦ ᒐᕙᒪᒃᑯᓐᓂ 
• ᐱᐊᒋ ᑕᐃ, ᐊᓂᒍᐃᓯᒪᓕᖅᑎᓪᓗᒋᑦ ᐸᖅᑭᑦᑎᓂᕐᒧᑦ ᑲᒪᔨ, ᐃᓅᕕᐊᓗᐃᑦ ᐊᕕᑦᑐᖅᓯᒪᔪᒧᑦ ᑯᐊᐳᕇᓴᓐ 
• ᕼᐃᓗᐃᔅ ᓵᑦᕌᓐ, ᐃᓚᒌᓂᑦ ᐋᓐᓂᖅᓯᕆᓂᕐᒧᑦ ᐊᒻᒪ ᖁᓄᔪᓐᓂᐊᕐᓂᕐᒧᑦ ᑐᑦᑕᕐᕕᒃ, ᓄᓇᕕᒃ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
• ᕚᓚᕆ ᓛᒃ, ᐃᓅᓯᕐᒥᓐᓂᒃ ᑭᐱᓯᑦᑕᐃᓕᒪᑎᑦᑎᓂᕐᒧᑦ ᐱᓕᕆᔨ, ᓄᓇᕕᒃ 
• ᑐᕋᐃᓯ ᑎᐊᓂᔅᑕᓐ, ᐃᓚᒌᓄᑦ ᑐᓴᐅᒪᔾᔪᑎᑦᓴᓕᕆᔨᒃᑯᑦ, ᓄᓇᑦᓯᐊᕗᑦ (ᑕᐃᑲᓃᓚᐅᖅᑐᖅ ᒫᑦᓯ, 

2021-ᒧᑦ) 
• ᑐᕋᐃᓯ ᐋᓐ ᐃᕙᓐᔅ-ᕋᐃᔅ, ᐊᕐᓇᐃᑦ ᖃᓄᐃᓕᖓᓂᖏᓐᓄᑦ ᑲᒪᔨ, ᓄᓇᑦᓯᐊᕗᑦ ᒐᕙᒪᒃᑯᑦ 

(ᑕᐃᑲᓃᓚᐅᖅᑐᖅ ᒫᑦᓯ, 2021-ᒧᑦ) 

ᐃᓕᓴᕆᒻᒥᔭᕗᑦ ᐃᑲᔪᖅᓱᕐᓂᕆᓚᐅᖅᑕᖏᑦ ᓄᓇᓕᒻᒥ ᖃᐅᔨᓴᕐᓂᕐᒧᑦ ᑲᒪᔨᐅᔪᖅ ᓄᓇᕗᒻᒥ 
ᐃᑲᔪᕐᓂᕆᓚᐅᖅᑕᖓᓄᑦ ᐊᐱᖅᓱᕐᓂᕐᒥᑦ ᐃᓄᓐᓂᒃ ᐊᕐᓇᓂᑦ, ᐊᒻᒪ ᐃᓱᒪᓕᕆᔩᑦ/ᐃᓅᓯᓕᕆᔩᑦ ᐊᑐᓂ 
ᓄᓇᓕᓐᓂᒃ ᐊᕐᓇᐃᑦ ᐊᐱᖅᓱᖅᑕᐅᑎᓪᓗᒋᑦ ᐊᑐᐃᓐᓇᐅᓚᐅᕐᓂᖏᓐᓄᑦ ᐃᑲᔪᖅᓱᖅᑕᐅᒋᐊᖃᖅᑎᓪᓗᒋᑦ 
ᐊᕐᓇᐃᑦ ᖃᐅᔨᒋᐊᕐᕕᐅᓪᓗᑎᒃ.  

ᐊᕐᓇᐃᑦ ᐊᐱᕐᓱᖅᑕᐅᑎᓪᓗᒋᑦ ᐅᑯᓇᖕᖓᑦ ᐊᐅᓚᑕᐅᓚᐅᖅᑐᑦ: ᑎᐊᓪᒪ ᐊᐅᑐᑦ ᓄᓇᕗᒻᒥ, ᓯᐊᕋ ᕌᔪᔅ 
ᐃᓄᕕᐊᓗᒻᒥ, ᐊᒻᒪ ᐋᓂ ᑯᒫᓗᒃ ᓄᓇᕕᒻᒥ. ᐱᓕᕆᒋᐊᖃᖅᑕᖏᓐᓂᒃ ᑲᒪᑦᓯᐊᖅᑐᒻᒪᕆᐅᓚᐅᖅᑐᑦ 
ᐱᓕᕆᑦᓯᐊᖅᓱᑎᒃ ᐱᔭᑦᓴᒥᓂᒃ ᖃᐅᔨᒪᑦᓯᐊᕆᐊᕐᓂᕐᒥᑦ ᐱᖃᑕᐅᔪᑦ ᐊᑲᐅᔪᒦᖁᓪᓗᒋᑦ ᐊᒻᒪ 
ᐃᑲᔪᖅᓱᖅᑕᐅᑦᓯᐊᕐᓗᑎᒃ ᑲᑎᒪᓂᖏᓐᓂᒃ. ᑳᑎ ᔭᕗᐊᔅᑭ ᐱᓕᕆᔪᒻᒪᕆᐅᓚᐅᖅᑐᖅ ᓇᕿᑦᑕᐃᓂᕐᒥᑦ 
ᐊᐱᖅᓱᕐᓂᐅᔪᑦ ᓂᐱᓕᐅᕋᖏᓐᓂᒃ ᓱᒃᑲᓕᔪᐊᓗᒻᒥᒃ.  

ᕌᕼᐊ ᕋᕙᐃᓯᐊᓐ (ᐱᓕᕆᐊᑦᓴᒧᑦ ᐊᐅᓚᑦᓯᔨ ᒫᑦᓯ 2022-ᒧᑦ), ᑕᐃᔮᓐ ᕌᔪᔅ (ᐱᓕᕆᐊᑦᓴᒧᑦ ᑲᒪᔨ), ᐊᒻᒪ ᓇᑎᐊ 
ᓄᐊᕐ (ᐱᓕᕆᕝᕕᒻᒥᑦ ᐊᐅᓚᑦᓯᔨ, ᐋᓐᓂᖅᓯᕆᓂᕐᒧᑦ ᐊᒻᒪ ᐱᑦᑎᐊᖅᑕᐅᙱᓐᓂᕐᒧᑦ 
ᑕᐃᒪᐃᑦᑕᐅᑎᑦᑕᐃᓕᒪᓂᕐᒧᑦ, ᒪᓕᒐᓕᕆᔨᒃᑯᑦ) ᐱᓕᕆᔪᒻᒪᕆᐅᓚᐅᖅᑐᑦ ᖃᐅᔨᓴᕐᓂᐅᔪᒥᑦ 
ᐊᔾᔨᒌᙱᑦᑐᒃᑰᖅᑎᓪᓗᒍ, ᐃᓗᓕᓕᒫᖏᑦ ᑐᕌᖓᓂᓖᑦ ᐱᓕᕆᐊᑦᓴᒧᑦ ᑲᔪᓯᑎᑕᐅᓪᓗᑎᒃ ᑲᒪᑦᓯᐊᕐᓂᒃᑯᑦ ᐊᒻᒪ 
ᐱᓕᕆᑦᓯᐊᕐᓂᒃᑯᑦ.  

ᑮᓇᐅᔭᑦ ᑖᑦᓱᒧᖓ ᐱᓕᕆᐊᑦᓴᒧᑦ ᐊᑐᐃᓐᓇᕈᖅᑎᑕᐅᕐᔪᐊᓚᐅᖅᑐᖅ ᑖᒃᑯᓇᙵᑦ ᐊᕐᓇᓄᑦ ᐊᒻᒪ ᐊᕐᓇᐅᓂᕐᒧᑦ 
ᓇᓕᒧᒌᓕᖅᑎᑦᓯᓂᕐᒥᑦ ᑲᓇᑕᒥ (WAGE).  

ᐅᓂᒃᑳᑦᓴᑦ ᓇᐃᓈᕐᓯᒪᔪᑦ 

ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᕙᖏᓐᓂᖅ ᐱᒻᒪᕆᐅᔪᖅ ᓄᓇᕐᔪᐊᕐᒥ ᐊᑲᐅᖏᓕᐅᕈᑎᐅᕙᑦᑐᓂᑦ 
ᓴᖅᑮᕙᑦᑐᓂ ᐊᖏᔪᐊᓗᓐᓂᑦ ᐱᐅᖏᑦᑐᓂᑦ ᖃᓄᐃᓕᐅᕈᑎᖏᒍᑦ. ᖃᑦᓯᐅᓂᖏᑦ ᑎᒥᒃᑯᑦ ᐊᒻᒪ ᓄᓕᐊᕐᓂᒃᑯᑦ 
ᐋᓐᓂᑎᖅᑕᐅᕙᑦᑐᑦ ᐊᕐᓇᐃᑦ ᐃᓄᐃᑦ ᓄᓇᖓᓂ ᐃᓱᒫᓗᓇᓗᐊᖑᐊᖅᑐᑦ.  

ᑲᓇᑕᒥᐅᑕᐅᖃᑕᐅᓪᓗᑎᒃ, ᐊᑕᖏᖅᑐᑦ ᐃᓄᐃᑦ ᐊᕐᓇᐃᑦ ᓂᕕᐊᖅᓵᓪᓗ ᐱᔪᓐᓇᐅᑎᓖᑦ ᐃᓅᒍᓐᓇᕐᓂᕐᒥᑦ 
ᐅᓗᕆᐊᓇᖅᑐᒦᖏᓪᓗᑎ ᑕᐃᒪᐃᑦᑐᒦᖏᓪᓗᑎᓗ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ. ᑲᓇᑕᒥ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᓂᕆᐅᒋᔭᐅᔪᖅ “ᐃᓄᓕᒫᓂᒃ ᐊᑦᑕᕐᓇᖅᑐᒦᑎᑦᓯᑦᑕᐃᓕᒪᓂᕐᒥᑦ ᐊᒻᒪ 
ᒪᓕᑦᓯᐊᕐᓂᕐᒥᑦ ᒪᓕᒐᕐᓂᒃ, ᑲᒪᒋᔭᖃᕐᓂᕐᒥᓪᓗ ᐱᕋᔭᓐᓂᐅᔪᒥᑦ ᓈᒻᒪᑦᑐᒃᑯᑦ, ᑲᒪᑦᓯᐊᕐᓂᒃᑯᑦ, ᐊᒻᒪ 
ᐃᑉᐱᒍᓱᑦᓯᐊᕐᓂᒃᑯᑦ.”1 ᒪᓕᒐᑦᑎᒍᑦ ᐱᓕᕆᐊᖃᕐᓂᕐᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒧᑦ ᐊᒥᓱᓂᒃ 
ᐱᔾᔪᑎᑦᓴᖃᕆᐊᓕᒃ, ᑕᒪᒃᑯᐊᓗ: ᐊᕐᓇᓂᑦ ᓴᐳᔾᔨᓂᕐᒥᑦ, ᐋᓐᓂᖅᓯᕆᑦᑕᐃᓕᒪᓂᕐᒥᑦ, ᐋᓐᓂᖅᓯᕆᔪᑦ 
ᐃᓂᖅᑎᑦᑕᐅᕙᓪᓗᑎ, ᐱᓂᕐᓗᑦᑕᐅᓯᒪᔪᓪᓗ ᒪᑭᑕᑎᑕᐅᑦᓯᐊᕐᓗᑎᒃ. ᐊᑑᑎᖃᑦᓯᐊᖅᑐᒥᑦ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐱᓕᕆᓂᐅᔪᖅ ᑕᐃᒪᐃᑦᑑᕗᖅ ᐅᔾᔨᕈᓱᑦᑐᖅ ᐱᓂᕐᓗᑦᑕᐅᓯᒪᔫᑉ 
ᐱᒋᐊᓕᖏᓐᓂᒃ.  

ᑭᓯᐊᓂ, ᐊᖏᓂᕆᔭᖓ ᐊᕐᓇᐅᓂᕐᒧᑦ ᐋᓐᓂᖅᓯᕆᓂᕐᒥᑦ ᐃᓄᓐᓂᒃ ᐊᕐᓇᓂᑦ ᑕᑯᑦᓴᐅᑎᑦᓯᔪᖅ ᑖᒃᑯᐊ 
ᑐᕌᒐᑦᓴᐅᔪᑦ ᑎᑭᐅᒪᔭᐅᙱᑦᑐᑦ ᐃᓄᐃᑦ ᓄᓇᖓᓂ. ᑭᓲᕙ, ᑕᐃᒪ, ᐊᑦᓱᕈᕈᑕᐅᔪᑦ ᐊᒻᒪ ᓄᖅᑲᖓᕈᑕᐅᔪᑦ 
ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᑭᐅᔾᔪᑎᖓᓂ ᐊᕐᓇᐅᓂᕐᒧᑦ ᐋᓐᓂᖅᓯᕆᓂᕐᒥᑦ ᐃᓄᓐᓂᒃ ᐊᕐᓇᓂᑦ? ᖃᓄᖅ 
ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐱᓕᕆᑦᓯᐊᓂᖅᓴᐅᒍᓐᓇᖅᑲ ᑎᑭᐅᒪᓂᕐᒥᑦ ᐃᓄᐃᑦ ᐊᕐᓇᐃᑦ 
ᐱᒋᐊᓕᖏᓐᓂᒃ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒧᑦ?  

I. ᐃᓕᓯᓂᕐᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᐊᐅᓚᑦᓯᕙᓪᓕᐊᓂᒃᑯᑦ ᖃᓄᐃᓕᖓᔾᔪᓯᖓᓂ 

ᑲᓇᑕᒥ ᖃᐅᔨᓴᕐᓂᖏᓐᓂᒃ ᐊᓯᐅᔨᔭᐅᖃᔪᓂᒃ ᐊᒻᒪ ᐃᓄᐊᖅᑕᐅᓯᒪᔪᓂᒃ ᓄᓇᖃᖅᑳᕐᓯᒪᔪᓂᒃ ᐊᕐᓇᓂᒃ ᐊᒻᒪ 
ᓂᕕᐊᖅᓵᓂᑦ ᑐᑭᓯᓯᒪᔪᑦ, ᑭᓇᐅᓂᖏᓐᓂᑦ ᐊᒻᒪ ᐱᐅᒋᔭᐅᖏᓐᓂᖏᓐᓂᑦ ᐱᑦᑎᐊᖅᑕᐅᕙᖏᑦᑐᓂᑦ 
ᓄᓇᖃᖅᑳᕐᓯᒪᔪᓂᑦ ᐊᕐᓇᓂᒃ ᐊᒻᒪ ᓂᕕᐊᖅᓵᓂᒃ ᐱᔮᕆᔭᐅᓂᒃᑯᑦ ᐱᓯᒪᔪᑦ ᐱᓕᕆᔾᔪᑎᒍᑦ ᐊᑐᖅᑕᐅᕙᑦᑐᓂᑦ 
ᐃᓗᐊᓅᖅᑕᐅᓯᒪᔪᓂᑦ ᑲᓇᑕᐅᑉ ᓱᓴᐃᔭᑎᖏᓐᓄᑦ ᐃᓄᖏᓐᓄᑦ. ᑲᒪᒋᔭᖃᕐᓂᕐᒥᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᒻᒥ 
ᑭᐅᔾᔪᑎ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᓄᓇᕗᒻᒥ, ᐃᓄᕕᐊᓗᒻᒥ, ᐊᒻᒪ ᓄᓇᕕᒻᒥ 2 ᑕᐃᒪᐃᒻᒪᑦ 
ᖃᐅᔨᓴᖅᑕᐅᒋᐊᓖᑦ ᑖᒃᑯᓄᖓ ᐋᖅᑭᑦᓱᖅᓯᒪᔪᓄᑦ. ᑕᐃᒪᐃᓕᐅᓂᐊᕐᓗᓂ ᐃᓚᖃᖅᑐᖅ ᓇᓗᓇᐃᖅᓯᓂᕐᒥᑦ 
ᑲᔪᓯᔪᒥᑦ ᐊᑦᑐᐃᓂᐅᔪᓂᑦ ᐊᐅᓚᑕᐅᓂᕆᔭᖏᑦ ᐃᓄᐃᑦ ᐃᓅᓯᖏᑦ ᑲᓇᑕᒥ.  

ᐊᒥᓲᖏᑦᑐᓂ ᐊᕐᕌᒍᓂ (1950-ᓕᓐᓂᑦ 1970-ᓕᓐᓄᑦ), ᐃᓄᐃᑦ ᐊᑐᓕᓚᐅᖅᑐᑦ ᐊᓯᔾᔨᐅᑎᒻᒪᕆᐅᔪᓂᑦ 
ᐃᓅᓯᖏᑎᒍᑦ ᐊᒻᒪ ᐃᓅᓇᓱᐊᕈᑎᖏᑎᒍᑦ, ᐊᓯᔾᔨᐅᑎᐅᓚᐅᖅᑐᓂᑦ ᐋᖅᑭᓱᖅᑕᐅᓚᐅᖅᑐᓂᑦ 
ᐊᐅᓚᑦᑎᒋᐊᓕᓚᐅᖅᑐᓄᑦ ᐊᐅᓚᒍᓐᓇᖏᑕᖏᓐᓂᑦ. ᓄᓇᒥᐅᑕᐅᓂᖏᑦ ᓇᓕᐊᓐᓄᕋᖅᐸᑦᑐᑎᒃ, ᓄᓇᒥᑦ 
ᐱᔾᔪᑎᒋᕙᑦᑕᖏᑦ ᐊᒻᒪ ᑲᑐᔾᔨᖃᑎᒌᓐᓂᒃᑯᑦ ᐱᐅᓯᕆᓚᐅᖅᑕᖏᑦ, ᐃᓚᒋᔭᐅᓗᑎᒃ ᑐᖕᖓᖃᑎᒌᓐᓂᒃᑯᑦ 
ᐱᓕᕆᖃᑎᒌᒎᑎᒋᓚᐅᖅᑕᖏᑦ ᐃᓄᐃᑦ ᐊᖑᑏᑦ ᐊᒻᒪ ᐊᕐᓇᐃᑦ, ᐸᕝᕕᓴᑦᑕᐅᓚᐅᖅᑐᑦ. ᐃᓄᐃᑦ 
ᓅᑦᑎᖅᑎᑕᐅᓚᐅᕐᓯᒪᒻᒪᑕ ᓄᓇᒋᓂᐊᓕᖅᑕᒥᓄᑦ, ᐃᓅᕙᑦᑐᑎᒃ ᓂᓐᓂᐅᕋᑕᐅᓕᑦᑐᑎᒃ ᐃᓄᒋᐊᓂ ᐊᒻᒪ 
                                                            
1 Department of Justice Canada. 2018. What We Heard: Transforming Canada’s Criminal Justice System. 
Ottawa: Minister of Justice and Attorney General of Canada, ᒪᑉᐱᒐᖅ 4. 
2 ᓄᓇᑦᓯᐊᕗᑦ, ᑎᓴᒪᒋᔭᐅᔪᖅ ᐃᓄᐃᑦ ᓄᓇᖃᑎᖓ ᐊᕕᑦᑐᖅᓯᒪᔪᓂᑦ, ᐃᓱᒪᒋᔭᐅᖏᑦᑐᖅ ᑖᑦᓱᒧᖓ ᐅᓂᒃᑳᓕᐊᒧᑦ. ᑐᑦᓯᕋᐅᑎᒥᑦ 
ᖃᐅᔨᓴᕐᓂᕐᒧᑦ ᓚᐃᓴᓐᓯᒧᑦ ᑐᓂᔭᐅᓚᐅᖅᑐᖅ ᓄᓇᑦᓯᐊᕗᑦ ᒐᕙᒪᒃᑯᑦ ᖃᐅᔨᓴᕐᓂᕐᒧᑦ ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᖏᓐᓄᑦ. ᑭᓯᐊᓂ, 
ᓄᕙᒡᔪᐊᕐᓇᖅ-19 ᐃᓄᒋᐊᑦ ᓄᓇᓐᓂᖏᑦ ᑲᔪᓯᓚᐅᕐᖓᑦ ᑕᐃᑦᓱᒪᓂ, ᐃᖅᑲᓇᐃᔭᖅᑎᐅᔪᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᒻᒪ 
ᐃᓅᓯᕐᒥᑦ ᐱᕙᓪᓕᐊᑎᑦᓯᓂᕐᒧᑦ ᑐᕌᒐᖃᓚᐅᖅᑐᑦ ᐱᓪᓗᐊᑕᕐᓂᒃ ᓄᓇᓕᒻᒥ ᖃᓄᐃᙱᑦᓯᐊᕐᓂᕐᒥᑦ, ᐱᓕᕆᐊᑦᓴᓂᑦ ᑲᔪᓯᑎᑦᓯᓂᕐᒥᑦ, 
ᐊᒻᒪ ᐃᓄᒋᐊᑦ ᓄᕙᓐᓂᖏᓐᓄᑦ, ᑕᐃᒫᒃ ᐅᖃᐅᔾᔪᐃᒍᓐᓇᓚᐅᙱᑦᑐᑦ ᑐᑦᓯᕋᐅᑎᒧᑦ. 

ᓈᒻᒪᖏᑦᑐᓂ “ᐃᑯᒪᒃᑯᕕᓐᓂ” ᐃᓪᓗᓂ. ᕿᑐᕐᖓᖏᑦ ᑎᒍᓚᑕᐅᓚᐅᖅᑐᑦ ᐊᒻᒪ ᑐᔪᕐᒥᕕᓕᓐᓄᑦ 
ᐃᓕᓴᕕᓐᓅᖃᖅᑕᐅᓗᑎᒃ ᐃᓕᓐᓂᐊᖅᑎᑕᐅᓂᐊᕋᒥᒃ ᖃᓪᓗᓈᑦ ᐃᓕᖅᑯᑎᖏ ᐅᐸᓗᖓᐃᔭᖅᑕᐅᓪᓗᑎᒃ 
ᑲᑎᑎᖅᑕᐅᓂᖏᓐᓄᑦ ᐊᐅᓚᑦᑎᔾᔪᑎᓕᓐᓂᑦ ᐃᓅᖃᑎᒌᓐᓂᕐᒧᑦ. ᐃᓄᒋᐊᓐᓂᖅ ᐃᓪᓗᓂ ᖃᓄᐃᓕᖓᓂᖏᓐᓂᑦ 
ᐊᒻᒪ ᓂᕿᖃᑦᑎᐊᖅᐸᒐᑎᒃ ᓴᖅᑭᕐᕕᐅᓂᐅᓴᑐᐃᓐᓇᓚᐅᖅᑐᑦ ᓯᐊᒻᒪᒍᓐᓇᖅᑐᓂᑦ ᐋᓐᓂᐊᓂᒃ ᓲᕐᓗ 
ᐳᕙᓪᓗᓐᓂᖅ ᐊᒻᒪ ᖃᓂᒻᒪᓇᖅᑐᒥᑦ. 

ᐱᖅᑯᓯᒍᑦ, ᐃᖅᑲᖅᑐᐃᕕᓕᕆᔾᔪᓯᐅᓚᐅᖅᑐᖅ ᐃᓄᖕᓄᑦ ᐃᓘᓐᓇᖏᓐᓅᖓᕙᓚᐅᖅᑐᖅ, ᐃᓕᖅᑯᓯᕐᒨᖓᓗᓂ, 
ᐊᒻᒪ ᒪᒥᓴᐃᓂᐅᓗᓂ ᐱᐅᓯᖏᒍᑦ. ᑐᕌᖓᑎᑕᐅᒐᓗᐊᖅᑐᓂ ᐃᓘᓐᓇᖏᓐᓅᖓᔪᓄᑦ, ᐃᖅᑲᖅᑐᐃᕕᓕᕆᓂᖅ 
ᐋᖅᑭᑦᑕᐅᓯᒪᓚᐅᕐᒥᔪᑦ ᐃᓱᒪᒋᔭᐅᓗᑎᒃ ᑭᖕᖒᒪᒐᖏᑦ ᑕᐃᑦᓱᒪ ᐊᑲᐅᖏᓕᐅᕆᔫᑉ. ᐱᓗᐊᖅᑐᒥ, 
ᐅᓂᒃᑳᓕᐊᖑᓯᒪᔪᑦ ᐃᓐᓇᓪᓚᕆᓐᓂᑦ ᐅᖃᖅᑐᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖅ 
ᐊᑲᐅᙱᓕᐅᕈᑕᐅᓚᐅᙱᑦᑑᒐᓗᐊᖅ ᐃᓄᐃᑦ ᐃᓅᓯᖏᓐᓂᒃ ᐊᐅᓚᑦᓯᔨᓂᑦ ᑕᑯᓚᐅᖅᑳᖅᑎᓐᓇᒋᑦ.  

ᐃᓄᐃᑦ ᐱᓕᕆᔾᔪᓯᖏᑦ ᐊᑲᐅᖏᓕᐅᕈᑎᓕᓐᓂᑦ ᐋᖅᑭᑦᓱᐃᓂᕐᓂᒃ ᒥᑭᓪᓕᑎᑕᐅᓚᐅᖅᑐᑦ ᑎᑭᒻᒪᑕ ᑲᓇᑕᒥ 
ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᔾᔪᑎ. ᑲᓇᑕᐅᑉ ᐸᓖᓯᒃᑯᖏᑦ ᐱᓕᕆᔨᐅᒻᒪᕆᓚᐅᖅᑐᑦ ᐊᐅᓚᑦᑎᔾᔪᑎᓂᑦ 
ᐃᓄᖕᓄᑦ ᐅᑭᐅᖅᑕᖅᑐᒧᑦ, ᐃᓚᒌᓂᑦ ᓄᐊᑦᑎᓪᓗᑎᒃ ᓄᓇᓕᓐᓄᑦ, ᓇᓗᓇᐃᔭᐃᓗᑎᒃ ᐃᓄᐃᑦ ᓱᕈᓰᑦ 
ᐃᓕᓐᓂᐊᖅᐸᒃᑲᓗᐊᕐᒪᖔᑕ, ᐊᒻᒪ ᐊᑐᓕᖅᑎᑦᑎᓪᓗᑎᒃ ᐊᐅᓚᑦᑎᔾᔪᑎᓂᑦ ᒪᓕᒐᕐᓂᑦ, ᐱᖃᓯᐅᔾᔭᐅᓗᑎᒃ 
ᑐᖁᕋᐃᓂᖅ ᕿᒻᒥᓂᒃ ᕿᒧᑦᓯᐅᑎᐅᕙᑦᑐᓂᑦ, ᓇᑲᑎᕆᓪᓗᑎᒃ ᐃᓄᐃᑦ ᐊᑕᔾᔪᑎᖏᓐᓂᑦ ᓄᓇᒧᑦ ᐊᒻᒪ 
ᐃᓕᖅᑯᓯᖏᓐᓄᑦ ᐃᓅᓇᓱᐊᕈᑎᖏᓐᓂᑦ. ᓇᓪᓕᐊᓐᓄᕋᖅᑏᑦ ᐃᖅᑲᖅᑐᐃᕕᓕᕆᔩᑦ ᒪᑭᒪᑎᑦᓯᔪᓐᓇᓚᐅᖅᑐᑦ 
ᑲᓇᑕᐅᑉ ᐊᐅᓚᑦᑎᔾᔪᑎᖏᓐᓂᑦ ᐅᑭᐅᖅᑕᖅᑐᒥᑦ, ᐊᑭᕋᖅᑑᑎᔾᔪᑎᓕᒻᒥᑦ ᐱᓕᕆᔾᔪᑎᒥᑦ ᓴᖅᑮᓪᓗᑎᒃ 
ᒪᓕᒐᓕᓐᓂᑦ ᐸᓯᔭᑦᓴᓯᐅᕐᓂᕐᒥᑦ, ᖃᓄᐃᓕᑦᓯᔾᔪᑎᓕᒻᒥᑦ, ᐊᒻᒪ ᑎᒍᔭᐅᓯᒪᑎᑦᓯᔪᑎᒥᑦ.  

ᒫᓇᐅᓂᕐᓴᕐᓕ, ᐃᓅᖃᑎᒌᓐᓂᒃᑯᑦ ᐊᒻᒪ ᑮᓇᐅᔭᓕᕆᔾᔪᑎᒍᑦ ᐱᔾᔪᑎᐅᔪᑦ – ᐊᔪᕐᓴᐸᑦᑐᑎᒃ ᐃᓅᓯᖃᓕᕐᓂᖏᑦ, 
ᓂᕿᖃᑦᑎᐊᐸᖏᓂᕐᒥᑦ, ᐊᒻᒪ ᐊᓯᔾᔨᕐᓂᖏᑦ ᐊᑑᑎᖏᑎᒍᑦ ᐃᓄᐃᑦ ᐊᖑᑏᑦ ᐊᒻᒪ ᐊᕐᓇᐃᑦ – ᐃᓚᒋᔭᐅᔪᑦ 
ᐊᓯᖏᓐᓄᑦ ᑕᑯᑦᓴᐅᓂᕐᓴᓄᑦ ᐊᓯᔾᔨᕐᓯᒪᔪᓄᑦ ᐊᐅᓚᑕᐅᓕᕐᓂᕐᒥᑦ ᖃᓪᓗᓈᓄᑦ. ᑭᖑᕚᕇᒃᑯᑦ ᖁᐊᕐᓵᕈᑎᐅᓯᒪᔪᑦ 
ᐊᐅᓚᑕᐅᓕᕐᓂᕐᒥᑦ ᓴᖅᑭᕐᓯᒪᔪᑦ ᐱᔾᔪᑎᐅᓗᐊᕐᓯᒪᒻᒥᔪᑦ. ᐅᓇ ᐃᓅᓯᒃᑯᑦ ᐊᑐᖅᑕᐅᓯᒪᔪᖅ ᖁᐊᕐᓴᐅᑎᒃᑯᑦ 
ᓴᖅᑭᔮᖅᐸᑦᑐᖅ ᐊᒥᓱᓂ ᐃᒥᐊᓗᓐᓂᒃ ᐊᒻᒪ ᓱᕐᕋᓇᖅᑐᓂᒃ ᐊᑐᕐᓂᓗᑉᐸᑦᑐᓂᑦ, ᐃᖕᒥᓂᒃ ᐃᓅᓯᕐᒥᓂᒃ 
ᑭᐱᓯᕙᑦᑐᑦ ᐃᖕᒥᓃᕐᓂᕋᖅᑕᐅᕙᑦᑐᑦ ᐱᓪᓗᒋᑦ ᐊᑦᓱᕉᑎᐅᔪᑦ – ᐊᒻᒪ ᐊᑐᖅᑕᐅᓕᖅᑭᑦᑖᐸᑦᑐᓂ ᑭᓇᐅᓂᖏᓐᓂᑦ 
ᐱᔭᐅᓗᑎᒃ ᐱᑦᑎᐊᐸᖏᓐᓂᖅ ᐃᓄᖕᓂᒃ ᐊᕐᓇᓂᒃ. 

II. ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᓄᓇᕗᒻᒥ, ᐃᓄᕕᐊᓗᒻᒥ, ᐊᒻᒪ ᓄᓇᕕᒻᒥ 

ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᔩᑦ ᐱᓕᕆᐊᖃᖅᑎᑕᐅᓯᒪᔪᑦ ᐱᓕᕆᐊᖃᕐᓂᕐᒥᑦ ᐊᒥᓱᐊᓘᕙᑦᑐᓂᑦ 
ᐱᕋᔭᐅᑎᐅᕙᑦᑐᓂᑦ ᐊᒻᒪ ᐱᑦᑎᐊᖏᔾᔪᑎᐅᕙᑦᑐᓂᑦ ᐃᓄᐃᑦ ᓄᓇᖓᓂ. ᐊᐅᓚᓂᕆᔭᖓ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ ᐅᑭᐅᖅᑕᖅᑐᒥᑦ ᑕᐃᒫᑦᓴᐃᓐᓇᐸᓘᔪᖅ ᑲᓇᑕᐅᑉ ᓂᒋᐊᓂ, 
ᐊᓯᔾᔩᒍᒪᔫᒐᓗᐊᑦ ᑐᕌᖓᓂᖃᖅᑐᓂᑦ ᖃᓄᐃᓕᖓᓂᖏᓐᓂᒃ ᐊᒻᒪ ᐱᔭᐅᒋᐊᓕᓐᓂᒃ ᐃᓄᓐᓄᑦ, ᐱᓗᐊᖅᑐᒥᑦ 
ᐃᓄᓐᓂᒃ ᐃᖅᑲᖅᑐᐃᕕᒻᒥᑦ ᐃᖅᑲᓇᐃᔭᖅᑎᖃᕐᓗᑎ (CW), ᐃᖅᑲᖅᑐᐃᔨᕋᓛᓂᑦ (JP), ᐱᓯᔭᑦᓴᓯᐅᖅᑎᓄᑦ 
ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔨᓂᑦ (CWC), ᐊᒻᒪ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓂᑦ (CJC). 
ᑖᒃᑯᐊ, ᖃᓄᐃᓕᐅᕈᑎᑦᓴᑦ, ᑭᓯᐊᓂ, ᐊᑲᐅᙱᓕᐅᕈᑎᖃᖅᓯᒪᔪᑦ ᐊᒻᒪ ᐊᑦᓱᕉᑕᐅᓯᒪᔪᑦ.  

ᐃᖅᑲᓇᐃᔭᖅᑏᑦ ᐊᓯᔾᔨᑦᑕᖃᑦᑕᕐᓂᖏᑦ, ᑲᑎᓯᒪᖏᓗᐊᖅᐸᓐᓂᖏᑦ ᐸᓖᓯᒃᑯᑦ ᓄᓇᓕᓐᓂ ᐊᑐᖅᑕᐅᕙᑦᑐᓂᑦ, 
ᓱᒃᑲᐃᑦᑐᑎᒃ ᐅᐸᒐᓱᑉᐸᓐᓂᖏᑦ ᑭᖕᖒᒪᔭᐅᓗᑎᒃ, ᐊᒻᒪ ᐅᖃᐅᓯᒃᑯᑦ ᐊᔾᔨᒌᖏᑦᑎᐅᔪᑦ ᐊᑦᑐᐃᕙᑦᑐᑦ ᖃᓄᖅ 
ᐱᓕᕆᔾᔪᓯᕆᕙᑦᑕᖏᓐᓂᑦ ᐸᓖᓯᓄᑦ ᐱᔨᑦᓯᕋᐅᑕᐅᕙᑦᑐᑦ. ᑎᑭᖃᑦᑕᖅᑐᑦ ᐅᕝᕙᓘᓐᓃᑦ ᐊᑕᖏᐅᒪᔪᓄᑦ 
ᐃᖅᑲᖅᑐᐃᓂᕐᒥᑦ ᐊᑦᓱᕉᑎᖃᓲᑦ ᑎᑭᐅᒪᓂᕐᒥᑦ ᐅᖓᓯᑦᑐᒦᑦᑐᓂᑦ ᓄᓇᓕᓐᓂ ᐊᒻᒪ ᐅᖃᐅᓯᕐᒧᑦ ᐃᓕᖅᑯᓯᕐᒧᓪᓗ 
ᐊᕝᕕᐊᕈᑎᓂᑦ ᐱᔭᕇᖅᓯᕋᓱᐊᓯᓐᓈᑦ ᐃᓄᒋᐊᕐᔪᐊᓂᑦ ᐃᖅᑲᖅᑐᖅᑕᐅᒋᐊᓕᓐᓂᒃ ᕿᓚᒥᑯᓗᒃ ᐅᓪᓗᖅᐅᑎᒃᑯᑦ. 

ᐊᑲᐅᖏᓕᐅᕈᑎᐅᔪᑦ ᐃᖅᑲᓇᐃᔭᖅᑎᑦᓴᕐᓯᐅᓂᒃᑯᑦ ᐊᒻᒪ ᐱᓯᒪᑦᑎᓂᖅ ᐊᑯᓂ ᐃᖅᑲᖅᑐᐃᕕᓕᕆᓂᕐᒥᑦ 
ᐱᓕᕆᔨᓂᑦ ᐊᑲᐅᖏᓕᐅᕈᑎᐅᕙᑦᑐᑦ ᐃᖅᑲᖅᑐᐃᕕᓕᕆᔨᓄᑦ ᐊᑐᐃᓐᓇᖃᖅᑎᑦᑎᓂᕐᒥᑦ ᐃᓕᖅᑯᓯᕆᔭᓂᑦ 
ᑐᓴᐅᒪᑦᑎᐊᖅᑐᓂᑦ ᐃᑲᔪᕐᓱᐃᔾᔪᑎᓂᑦ ᐊᒻᒪ ᐱᔨᑦᓯᕋᐅᑎᓂᑦ. ᐃᖅᑲᖅᑐᐃᔨᕋᓛᑦ, ᐃᓄᓐᓂᒃ ᐃᖅᑲᖅᑐᐃᕕᒻᒥᑦ 
ᐃᖅᑲᓇᐃᔭᖅᑏᑦ, ᐊᒻᒪ ᓄᓇᓕᓐᓂ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ ᐱᓕᒻᒪᓴᕐᓯᒪᑦᑎᐊᖏᑦᑐᑦ, 
ᐃᑲᔪᖅᑎᖃᑦᑎᐊᖏᑦᑐᑦ, ᐊᒻᒪ ᐊᑐᖅᑕᐅᑦᑎᐊᖅᐸᒐᑎᒃ. ᒪᓕᒐᓕᕆᓂᖅ ᑲᒪᒋᔭᐅᒐᔪᓲᖅ “ᐅᖓᓯᑦᑐᒥᑦ” 
ᓴᐳᓐᓂᐊᖅᑏᑦ, ᐃᖅᑲᖅᑐᐃᕕᒻᒥ ᐃᖅᑲᓇᐃᖅᔭᖅᑏᑦ, ᐊᒻᒪ ᐱᓂᕐᓗᑦᑕᐅᔪᓄᑦ ᐱᔨᑦᓯᕋᐅᑏᑦ ᐃᑲᔪᓲᖑᓪᓗᑎ 
ᐅᖄᓚᐅᑎᒃᑯᑦ ᐅᐸᒍᑎᓯᒪᖃᑦᑕᐅᑎᒐᑎ. ᐊᒻᒪᑦᑕᐅᖅ, ᐃᓚᓕᐅᔾᔭᐅᓗᓂ ᑲᑎᙵᔪᓄᑦ, ᐊᑭᖓ ᒪᓕᒐᓕᕆᓂᕐᒧᑦ 
ᐊᑭᑐᓂᖅᓴᕐᔪᐊᖑᔪᑦ ᐅᑭᐅᖅᑕᖅᑐᒥ ᐊᒥᒍᓗᐊᓪᓚᕆᑦᑐᑎᓪᓗ ᓄᓇᓕᒻᒥ ᐃᑲᔫᑎᑦᓴᓂᑦ ᐊᒻᒪ ᐱᓕᕆᐊᑦᓴᓂᑦ, 
ᑎᑎᕋᖅᑏᑦ ᐃᓚᖏᑦ ᐅᖃᖃᑦᑕᖅᑐᑦ ᐃᓄᖃᑎᒋᔭᐅᔪᑦ ᐃᓄᐃᑦ ᓄᓇᖓᓂ ᑕᐃᒫᑦᓴᐃᓐᓇᖅ ᖁᑦᑎᓐᓂᐅᔪᒥᑦ 
ᒪᓕᒐᓕᕆᓂᕐᒧᑦ ᐱᔨᑦᓯᕋᐅᑎᓂᑦ ᒪᓂᒪᕝᕕᐅᙱᑦᑐᑦ ᑲᓇᑕᓕᒫᑎᑐᑦ ᐊᒻᒪ ᓄᓇᖃᖅᑳᖅᓯᒪᔪᑦ 
ᐊᑭᕋᖅᑐᖅᑕᐅᖃᑦᑕᖅᑐᑦ ᑲᓇᑕᒥ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ. ᐊᑦᓱᕈᕋᓗᐊᖅᑎᓪᓗᒋᑦ 
ᐃᓚᓕᐅᑎᓂᕐᒥᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐱᕋᔭᑦᑐᓄᑦ ᒪᓕᒐᓕᕆᓂᕐᒧᑦ ᐱᓕᕆᓂᕐᒧᑦ ᐱᐅᓯᕐᓄᓪᓗ, 
ᐃᓱᒫᓘᑎᓂᑦ ᓴᖅᑮᓯᒪᔪᑦ ᑲᓲᒪᖃᑦᑕᐅᑎᙱᓐᓂᖏᑦ ᑲᓇᑕᒥ ᐱᕋᔭᑦᑐᓄᑦ ᒪᓕᒐᓕᕆᓂᕐᒥᑦ ᐊᒻᒪ 
ᓄᓇᖃᖅᑳᖅᓯᒪᔪᑦ ᐃᓱᒪᒋᔭᖏᑦ ᒪᓕᒐᓕᕆᓂᕐᒧᑦ.3 

ᑖᒃᑯᐊ ᐊᑲᐅᙱᓕᐅᕈᑏᑦ ᐊᒻᒪ ᐊᑦᓱᕈᓐᓇᖅᑐᑦ ᐱᓗᐊᙳᐊᖅᐸᑦᑐᑦ ᐊᑲᐅᙱᓕᐅᕈᑕᐅᔪᑦ ᐊᕐᓇᐅᓂᕐᒥᓄᑦ 
ᐋᓐᓂᖅᓯᕆᓂᕐᒧᑦ ᐃᓚᓕᐅᔾᔭᐅᑎᓪᓗᒍ. ᐊᒥᓱᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᕐᒧᑦ ᐊᑐᖅᑕᐅᔪᑦ – ᓲᕐᓗ 
ᒐᓛᑑ ᐅᓂᒃᑳᓕᐊᑦ ᐊᒻᒪ ᖃᓄᐃᙱᑦᓯᐊᕐᓂᕐᒧᑦ ᐃᖅᑲᖅᑐᐃᕖᑦ – ᑐᕌᖓᓂᖃᖅᓯᒪᔪᑦ ᑲᒪᓂᕐᒥᑦ 
ᖃᓄᐃᓕᖓᕈᑕᐅᔪᓂᒃ ᐱᕋᔭᑦᑐᓄᑦ ᑖᓐᓇᐅᙱᖔᖅᑐᖅ ᐱᓂᕐᓗᑦᑕᐅᓯᒪᔪᑦ ᐱᕋᔭᓐᓂᒃᑯᑦ. ᓄᓇᓕᓐᓂ 
ᒪᓕᒐᓕᕆᓂᕐᒧᑦ ᑲᑎᒪᔨᕋᓛᑦ, ᑲᑎᕐᓱᐃᓂᐊᕐᓂᕋᐃᕙᒃᑲᓗᐊᖅᑐᑎᒃ ᐃᓄᖕᓄᑦ ᐃᓕᖅᑯᓯᒃᑯᑦ 
ᐱᓕᕆᔾᔪᑎᒋᕙᑦᑕᖏᓐᓂᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᒃᑯᑦ ᐋᖅᑭᑦᓱᐃᔾᔪᑎᓂᑦ, 
ᐃᓱᒪᑦᓴᕐᓯᐅᕈᑎᖃᖅᐸᖏᑦᑐᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᒍᑦ ᐱᕋᔭᐅᑎᓂᑦ. ᐊᒥᓱᑦ 
ᓄᓇᓕᖃᕐᕖᑦ ᖄᖐᓯᒪᔪᑦ ᒪᓕᒐᕐᓂᒃ, ᑐᕌᖓᓂᖃᓪᓗᐊᑕᖅᑐᓂᑦ ᐊᐃᑉᐸᕇᓄᑦ ᐋᓐᓂᖅᓯᕆᓂᕐᒥᑦ 
ᐃᖅᑲᖅᑐᐃᕕᓂᑦ, ᐊᒻᒪ ᐋᖅᑭᑦᓱᐃᓯᒪᔪᑦ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑎᓂᑦ ᑲᒪᓂᕐᒧᑦ ᐊᕐᓇᐅᓂᕐᒥᓄᑦ 
ᐋᓐᓂᖅᓱᖅᑕᐅᓂᕐᒥᑦ. ᑭᓯᐊᓂ, ᐊᑐᐃᓐᓇᖃᕐᕕᐅᓂᕐᒥᑦ ᐊᔾᔨᐅᙱᑦᑐᒥᑦ ᐃᖅᑲᖅᑐᐃᕕᓂᑦ ᑐᕌᖓᓂᓖᑦ 
ᐃᓄᓐᓄᑦ ᐊᕐᓇᓄᑦ, ᑐᐊᕕᕐᓇᖅᑐᒥᑦ ᓴᐳᔾᔨᓂᕐᒧᑦ ᑎᓕᐅᕆᔾᔪᑏᑦ ᐊᒻᒪ ᓄᓇᓕᒻᒥ ᓱᒋᐊᕐᓂᕐᒧᑦ ᑎᓕᐅᕆᔾᔪᑏᑦ 
ᐊᑐᖅᑕᐅᙱᓗᐊᖅᑐᑦ ᐊᒻᒪ ᐊᑦᓱᕈᓐᓇᖅᑐᑦ ᐊᑐᓕᖅᑎᒋᐊᖏᑦ ᐃᓄᑭᓐᓂᖅᓴᓂᑦ ᓄᓇᓕᓐᓂ, ᐊᒻᒪ ᐊᕐᓇᐃᑦ 
ᐅᖓᓯᑦᑐᕐᒥᐅᑕᑦ ᓄᓇᓕᓐᓂ ᐊᑦᓱᕈᓲᑦ ᐊᑐᐃᓐᓇᖃᕋᓱᐊᕐᓂᕐᒥᑦ ᐱᓂᕐᓗᑦᑕᐅᓯᒪᔪᓄᑦ ᐱᔨᑦᓯᕋᐅᑎᓂᑦ 
ᑕᐃᒪᐃᒋᐊᖃᖅᑎᓪᓗᒋᑦ. ᐃᒥᒐᓗᐊᕐᓂᖏᑦ ᓄᓇᓕᓐᓂ-ᑐᙵᕕᐅᔪᓂᑦ ᐃᑲᔫᑎᑦᓴᓂᑦ ᐊᒻᒪ 
ᖁᐊᖅᓵᕐᓇᖅᑐᒃᑰᖅᑐᓄᑦ ᐱᐅᓯᕐᓂᒃ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓᓂ 
ᐊᑲᐅᙱᓕᐅᕈᑕᐅᓂᕋᕐᒥᔪᖅ, ᑖᓐᓇᓗ ᑕᑎᖃᕈᓐᓇᙱᓐᓂᖅ ᓴᖅᑭᔮᖅᑐᖅ, ᐃᓄᐃᑦ ᐊᕐᓇᐃᑦ 
ᐅᖃᐅᓯᖃᕈᒪᙱᓐᓂᖏᓐᓄᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ. 

III. ᐃᓕᓐᓂᐊᕐᓂᖅ ᐊᕐᓇᓂᒃ 

38 ᐃᓄᐃᑦ ᐊᕐᓇᐃᑦ ᑲᑉᐱᐊᓱᒐᑎᒃ ᐅᖃᐅᓯᖃᓚᐅᖅᑐᑦ ᐊᑐᕐᓯᒪᔭᕐᒥᓂᒃ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᖅᑕᐅᖏᔾᔪᑎᒋᓯᒪᔭᕐᒥᓂᒃ. ᑕᐃᒃᑯᐊ ᐊᑐᖅᑕᐅᓂᑰᔪᑦ ᐱᒋᐊᖃᑦᑕᖅᑐᒥᓃᑦ ᓱᕈᓯᐅᑎᓪᓗᒋᑦ ᑲᔪᓯᓪᓗᑎᓗ 
ᐃᓐᓇᕈᖅᐸᓪᓕᐊᓪᓗᑎᒃ, ᖃᓕᕇᓕᖅᓱᐃᓪᓗᓂ ᖁᐊᖅᓵᕐᓇᖅᑐᓂᑦ. ᖁᐊᕐᓵᕈᑎᒋᓯᒪᔭᖏᑦ 

                                                            
3 Zebedee Nungat. 1993. “Fundamental Values, Norms and Concepts of Justice – Inuit of Nunavik.” 
Aboriginal Peoples and the Justice System: Report of the national roundtable on Aboriginal justice issues. 
Ottawa: Royal Commission on Aboriginal Peoples. 

ᓇᓗᓇᖅᐸᓚᐅᖏᓯᐊᖅᑐᑦ ᓂᐱᖏᓐᓂ ᐅᖃᐅᓯᖃᓕᕋᐃᒻᒪᑕ ᖃᓄᐃᑦᑐᖃᖅᐸᓚᐅᕐᓂᖓᓂᑦ ᐊᒻᒪ ᖃᓄᖅ 
ᐊᑦᑐᐃᓯᒪᓂᖏᓐᓂᑦ ᐃᓅᓯᖏᑎᒍᑦ ᐊᒻᒪ ᑭᓇᐅᓂᖏᑎᒍᑦ.  

ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᒃᑯᑦ ᐋᖅᑭᑦᑕᐅᓯᒪᓂᖓ ᐱᓕᕆᐊᑦᓴᖃᖅᐳᑦ ᐃᓄᐃᑦ ᐊᕐᓇᐃᑦ 
ᑭᖕᖒᒪᔭᒐᖏᓐᓂᑦ ᓴᖅᑮᓂᕐᒥᑦ ᐊᑐᐃᓐᓇᖃᖅᑎᑦᑎᕙᓪᓗᑎᒃ ᓴᐳᒻᒥᔭᐅᔾᔪᑎᑦᓴᖏᓐᓂᑦ ᐊᒻᒪ 
ᓇᓗᓇᐃᔭᐃᕙᓪᓗᑎᒃ ᐋᓐᓂᖅᑕᐅᓯᒪᓂᖏᓐᓂᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᓂᑦ. 
ᑕᐃᒪᐃᒃᑲᓗᐊᖅᑎᓪᓗᒋᑦ, ᐊᒥᓱᐊᓗᐃᑦ ᐊᕐᓇᐃᑦ ᓵᑦᓯᒪᖏᑦᑐᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᒃᑯᑦ 
ᐋᖅᑭᑦᑕᐅᓯᒪᔪᓄᑦ ᐃᑲᔪᖅᑕᐅᒍᒪᓗᑎᒃ ᐅᐱᓐᓇᕋᓂ ᑲᑉᐱᐊᓱᑉᐸᓚᐅᖅᑐᑦ; ᑲᑉᐱᐊᓱᑉᐸᓚᐅᖅᑐᑦ 
ᐸᓯᔭᐅᓂᐊᕆᐊᑦᓴᖅ ᐊᒻᒪ ᑲᖕᖑᓵᖅᑕᐅᕙᓪᓗᑎᒃ ᐱᕋᔭᑕᐅᓂᖏᓐᓄᑦ; ᑲᑉᐱᐊᓱᑉᐸᑦᑐᑦ 
ᑲᑉᐱᐊᓵᖅᑕᐅᓂᐊᕆᐊᑦᓴᖅ ᐱᑦᑎᐊᐸᖏᑦᑐᓂᑦ ᐅᖃᐅᓯᖃᕋᓗᐊᕈᑎᒃ; ᑲᑉᐱᐊᓱᑉᐸᑦᑐᑦ ᕿᑐᕐᖓᖏᓐᓂᒃ 
ᐊᕐᓵᖅᑕᐅᓂᐊᕆᐊᑦᓴᖅ ᓱᕈᓯᓕᕆᔨᓄᑦ; ᐊᒻ, ᑲᑉᐱᐊᓱᑉᐸᑦᑐᑦ ᐊᑐᕐᓯᒪᔭᖏᑦ ᓱᓕᓂᕋᖅᑕᐅᒐᔭᖏᓐᓂᖏᓐᓂᑦ 
ᐸᓖᓯᓂᑦ ᐊᒻᒪ ᐃᖅᑲᖅᑐᐃᕕᓕᕆᔨᓂᑦ.  

ᐃᓚᖏᑦ ᐊᕐᓇᐃᑦ ᓵᑦᓯᒪᔪᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᒃᑯᑦ ᐋᖅᑭᑦᑕᐅᓯᒪᓂᖓᓐᓄᑦ ᐃᑲᔪᖅᑕᐅᒍᒪᓪᓗᑎᒃ 
ᓈᒻᒪᓴᕐᓯᒪᑎᓪᓗᒋᑦ ᑭᐅᔾᔪᑎᓂᑦ, ᐊᒥᓱᐊᓗᐃᑦ ᓈᒻᒪᓴᕐᓯᒪᖏᒻᒪᕆᑦᑐᑦ. ᐊᒥᓲᓗᐊᖅᑐᓂ, ᐱᓕᕆᔾᔪᑎᐅᔪᑦ 
ᓈᒻᒪᖏᑦᑐᒻᒪᕆᐊᓘᔮᖅᐸᓚᐅᖅᑐᑦ. ᐸᓖᓯᒃᑯᑦ ᓱᒃᑲᐃᑉᐸᓚᐅᖅᑐᑦ ᐅᐸᒐᓱᑦᑐᑎᒃ ᑭᖕᖒᒪᔭᐅᓗᑎᒃ ᐅᕝᕙᓘᓐᓃᑦ 
ᓱᓕᓂᕋᐃᔭᕆᐊᑦᓴᖅ ᐅᖃᖅᐸᓚᐅᖏᑦᑐᑦ ᐊᕐᓇᐃᑦ ᐊᑐᕐᓯᒪᓂᕋᖅᑎᓪᓗᒋᑦ ᐱᕋᔭᑕᐅᓂᕐᒥᑦ. ᓴᐳᔾᔭᐅᓯᒪᓂᕐᒧᑦ 
ᑎᓕᐅᕆᔾᔪᑏᑦ ᐃᑲᔪᓗᐊᓚᐅᙱᑦᑐᑦ ᐊᕐᓇᐃᑦ ᐊᑦᑕᕐᓇᖅᑕᐃᓕᒪᓂᕐᒦᑎᑕᐅᓂᖏᓐᓄᑦ. ᐊᒻᒪ ᐸᓖᓯᒃᑯᑦ 
ᐱᓕᕆᐊᖃᕋᐃᒐᓗᐊᕐᒪᑕ ᐃᓛᓐᓂᒃᑯᑦ ᐊᕐᓇᐃᑦ ᑎᒍᔭᐅᖔᓕᖅᐸᑦᑐᑎᒃ ᐱᕙᓚᐅᖅᑐᑦ ᐊᒻᒪ 
ᐃᖅᑲᖅᑐᕋᑦᓴᕈᖅᑎᑕᐅᖔᖅᑐᑎᓪᓗ. ᐊᐱᖅᓱᖅᑕᐅᓂᖅ ᐃᖅᑲᖅᑐᐃᕕᒻᒥ ᐃᓄᒋᐊᑦᑐᒥᑦ ᓄᓇᖅᑲᑎᖏᓐᓂᒃ 
“ᑲᑉᐱᐊᓇᖅᑐᖅ”, ᐊᒻᒪ ᐃᖅᑲᖅᑐᐃᕕᒻᒥ ᐊᓂᒍᖅᑕᐅᔪᑦ ᐊᕐᓇᓂᑦ ᐅᑉᐱᕈᓱᓕᖅᑎᑦᓯᓚᐅᖅᑐᑦ 
ᐃᑲᔪᖅᑕᐅᙱᓐᓂᖏᓐᓂ. ᐱᓕᕆᔾᔪᑎᐅᔪᖅ ᐋᖅᑭᑦᑕᐅᓯᒪᔪᖅ ᐊᕐᓇᓂᒃ ᐊᑦᑕᓇᖅᑐᒦᔾᔭᐃᒃᑯᑎᑦᓴᖏᓐᓂᑦ 
ᓴᖅᑮᔪᓐᓇᓚᐅᖏᑦᑐᑦ – ᐊᒻᒪ ᐃᓚᖓᓂ ᐱᓕᕆᐊᖑᔪᒥᑦ ᐃᓚᖓᓂᑦ ᐊᕐᓇᒥᒃ 
ᐃᓄᐊᑦᑕᐅᑕᐃᓕᒪᑎᑦᑎᔪᓐᓚᐅᖏᑦᑐᑦ ᐊᕐᓇᒥᒃ ᐊᒡᒐᖏᓐᓂ ᐱᑦᑎᐊᐸᖏᑦᑑᑉ ᐊᐃᑉᐸᖓᑕ. ᑕᒪᒃᑯᐊ 
ᐊᑐᖅᑕᐅᓯᒪᔪᑦ ᓴᖅᑮᓯᒪᓕᖅᑐᑦ ᑕᑎᒋᔭᐅᖏᓐᓂᖏᓐᓂᑦ ᐃᖅᑲᖅᑐᐃᕕᓕᕆᔾᔪᑎᐅᔪᑦ. 

IV. ᑐᓴᕆᐊᕐᓂᖅ ᐱᓕᕆᔨᓂᑦ ᑕᑯᔭᐅᖅᑳᐸᑦᑐᓂᑦ 

ᐃᓘᓐᓇᑎᒃ 35 ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᐊᐱᕐᓱᖅᑕᐅᓚᐅᖅᑐᑦ – ᐸᓖᓰᑦ, ᐃᖅᑲᖅᑐᐃᔩᑦ, ᐸᓯᔭᑦᓴᓯᐅᖅᑏᑦ, 
ᓴᐳᓐᓂᐊᖅᑏᑦ ᒪᓕᒐᓕᕆᔩᑦ, ᐱᓯᔭᑦᓴᓯᐅᖅᑎᓄᑦ ᐃᖅᑲᖅᑐᐃᕕᒻᒦᒋᐊᖃᖅᑐᓄᑦ ᑲᒪᔩᑦ, ᐱᕋᔭᑕᐅᓯᒪᔪᓂᑦ 
ᐱᔨᑦᓯᕋᖅᑏᑦ, ᓄᓇᓕᓐᓂ ᐃᖅᑲᖅᑐᐃᕕᓕᕆᓂᕐᒥᑦ ᐱᓕᕆᔩᑦ, ᐊᒻᒪ ᐃᓄᓕᕆᔩᑦ – ᖃᐅᔨᒪᕙᓚᐅᖅᑐᑦ 
ᐱᑦᑎᐊᖏᔾᔪᑎᐅᔪᑦ ᐃᓄᓐᓂᒃ ᐊᕐᓇᓂᒃ ᓇᒥᑐᐃᓐᓇᖅ ᐊᑲᐅᖏᓕᐅᕈᑎᒻᒪᕆᔪᖅ ᐅᑭᐅᖅᑕᖅᑐᒥ. ᑐᑭᓯᓯᒪᔪᑦ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᐅᔪᑦ ᓴᖅᑭᕐᓯᒪᒻᒪᑕ “ᐊᐅᑉᐸᓪᓕᐊᔪᒥᑦ ᐅᒃᑯᓯᒻᒥᑦ ᐊᒥᓱᐊᓗᓐᓂᑦ 
ᐊᑲᐅᖏᓕᐅᕈᑎᓂᑦ” (ᐃᓪᓗᓕᕆᓂᒃᑯᑦ, ᑮᓇᐅᔭᖃᑦᑎᐊᖏᓐᓂᒃᑯᑦ, ᐃᒥᐊᓗᒻᒥᑦ ᐊᑐᖅᐸᑦᑐᑦ, ᖁᐊᕐᓵᕈᑎᓂᑦ) 
ᐊᒻᒪ ᐊᑦᑐᐃᓯᒪᓗᑎᒃ ᑕᐃᒃᑯᓂᖓ ᐊᑲᐅᖏᓕᐅᕈᑎᓂᑦ ᓄᐊᑕᐅᓯᒪᓂᖏᓐᓂᑦ ᐊᐅᓚᑕᐅᓕᖅᑐᑎᒃ ᐱᓯᒪᔪᑦ. 
ᑎᒥᒃᑯᑦ ᐊᒻᒪ ᓄᓕᐊᕐᓂᒃᑯᑦ ᐱᑦᑎᐊᐸᖏᓐᓂᖅ ᐊᒥᓲᓛᖑᓚᐅᖅᑐᑦ ᐱᓕᕆᐊᑦᓴᖏᓐᓂ, ᐊᒥᓱᐊᓗᐃᑦ ᐱᓕᕆᔩᑦ 
ᐃᓱᒪᓚᐅᖅᑐᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᒃᑯᑦ ᐋᖅᑭᑦᑕᐅᓯᒪᔪᑦ ᓴᖅᑮᕙᓪᓕᐊᓚᐅᖏᑦᑐᑦ 
ᑭᖕᖒᒪᔭᒐᖏᓐᓂᑦ ᐱᕋᔭᑕᐅᕙᑦᑐᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᐅᔪᑦ.  

ᐊᑑᑎᖃᖏᓐᓂᖓ ᐱᓕᕆᔾᔪᑎᐅᔫᑉ ᐱᔾᔪᑎᖃᖏᑦᑐᖅ ᑭᓇᐅᑉ ᐱᓕᕆᔪᒪᖏᓐᓂᖓᓄᑦ ᐅᕝᕙᓘᓐᓃᑦ 
ᐱᓕᕆᐊᖃᕋᓱᓐᓂᐊᕐᓂᖓᓄᑦ ᖃᓄᖅ ᐱᔾᔪᑎᒋᓪᓗᒋᑦ ᐃᖅᑲᖅᑐᐃᕕᓕᕆᓂᕐᒥ ᐱᓕᕆᔨᓄᑦ. ᑭᓯᐊᓂᓕ, 
ᐊᑲᐅᖏᓕᐅᕈᑎᐅᔪᑦ ᐱᓯᒪᔪᑦ ᐱᓕᕆᔾᔪᑎᓂᑦ, ᐱᔾᔪᑎᖃᖅᑐᓂᑦ ᐃᓗᐊᓅᖅᑕᐅᓯᒪᔪᓄᑦ ᖃᓄᐃᑦᑑᔾᔪᓯᖏᓐᓄᑦ 
ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᒃᑯᑦ ᐋᖅᑭᑦᑕᐅᓯᒪᔪᑦ, ᓲᕐᓗ ᑐᖕᖓᕕᐅᔪᑦ ᒪᓕᒐᐃᑦ ᐱᓕᕆᔾᔪᑎᐅᑉ 
ᐃᓱᒋᕙᑦᑕᖏᑦ (ᐸᓯᔭᑦᓴᐅᖏᑦᑐᖅ ᖃᐅᔨᔭᐅᓚᐅᖏᓐᓂᖓᓂ ᐸᓯᔭᑦᓴᐅᓂᖓᓂᑦ, ᓇᓗᓇᐃᔭᐃᑎ ᐅᖓᑖᓃᑦᑐᑦ 

ᖁᓚᕐᓇᕐᓂᐅᑉ, ᐊᒻᒪ ᐱᔪᓐᓇᐅᑎᖓ ᐸᓯᔭᐅᓯᒪᔫᑉ ᓈᒻᒪᔪᓂᑦ ᑭᐅᔭᕆᐊᖃᕐᓂᒃᑯᑦ ᐊᒻᒪ ᓴᐳᔾᔭᐅᒋᐊᖃᕐᓂᒃᑯᑦ 
ᐃᖅᑲᖅᑐᖅᑕᐅᔾᔪᑎᖏᓐᓄᑦ) ᑭᓪᓕᖓᓅᕈᑎᐅᕙᑦᑐᓂᑦ ᐱᕋᔭᑕᐅᓯᒪᔪᓂᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ 
ᐱᑦᑎᐊᖏᔾᔪᑎᒍᑦ ᐊᒻᒪ ᑭᓪᓕᖃᖅᑎᑕᐅᕙᑦᑐᑎᒃ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᒃᑯᑦ ᐋᖅᑭᑦᑕᐅᓯᒪᔪᑦ 
ᓴᖅᑮᖁᓪᓗᒋᑦ ᐱᕋᔭᑕᐅᓯᒪᔪᑦ ᑭᖕᖒᒪᒐᖏᓐᓂᑦ.  

ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᐅᔾᔨᕈᓱᑦᑎᐊᓚᐅᖅᑐᑦ ᐃᓄᐃᑦ ᐊᕐᓇᐃᑦ ᐅᖃᐅᓯᖃᕈᒪᕙᖏᓐᓂᖏᓐᓂᑦ 
ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᖏᓂᕐᒥᓂᒃ ᐅᐱᓐᓇᕋᓂ ᑕᑎᒋᔭᖃᖏᓂᕐᒥᓂᒃ ᐸᓖᓯᒃᑯᓐᓂᑦ. 
ᑕᐃᓐᓇ ᑕᑎᒋᔭᖃᖏᓐᓂᐅᔪᖅ ᐱᓕᕆᔾᔪᑎᓂᑦ ᐱᓯᒪᔪᖅ, ᓴᖅᑭᕐᓯᒪᓗᓂ ᐊᑐᖅᑕᐅᓯᒪᔪᓂᑦ ᐊᐅᓚᑕᐅᓂᒃᑯᑦ 
ᐸᓖᓯᓕᕆᔾᔪᓯᕐᓂᒃ ᓄᓇᓕᖃᕐᕕᓐᓂ, ᐸᓖᓯᑦ ᐊᓯᔾᔨᖅᑕᓗᐊᖅᐸᓐᓂᖏᑦ, ᒥᑭᔫᑎᐅᓂᖏᑦ ᐱᓕᕆᕝᕕᖏᑕ 
ᐸᓖᓰᑦ, ᐊᒻᒪ ᐱᓕᕆᐊᖃᕐᓯᒪᖏᓗᐊᕐᓂᖏᑦ ᑖᒃᑯᓇᓂ ᓄᓇᓕᓐᓂ ᓄᑖᑦ ᐱᓕᕆᔨᐅᓕᖅᑐᑦ. ᐸᓖᓰᑦ 
ᐱᓕᕆᐊᖃᖅᑎᑕᐅᓯᒪᑎᓪᓗᒋᑦ ᐊᑐᖅᑎᑦᑎᓂᕐᒥᑦ ᑎᓕᓯᔾᔪᑎᓂᑦ ᖃᐅᔨᒋᐊᕆᐊᖃᖏᔾᔪᑎᓂᑦ ᓴᓇᔭᐅᓯᒪᔪᓂᑦ 
ᓴᐳᒻᒥᔭᐅᒍᒪᓪᓗᑎᒃ ᐊᕐᓇᐃᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖅᑕᐅᖏᓂᕐᒥᓂᒃ, ᑕᒪᒃᑯᐊ ᑎᓕᓯᔾᔪᑎᐅᔪᑦ 
ᑕᑯᓐᓇᖅᑕᐅᕙᑦᑐᑦ “ᐸᐃᑉᐹᑐᐃᓐᓇᐅᓂᖏᓐᓂᑦ” ᖃᐅᑕᒫᑦ ᓱᕋᑦᑕᐅᕙᑦᑐᑎᒃ. 
ᑐᑭᓕᐊᖃᑎᖃᖏᑐᐃᓐᓇᕆᐊᖃᕐᒥᔪᑦ ᐱᕋᔭᑕᐅᓯᒪᔫᑉ ᑭᖕᖒᒪᔭᒐᖏᓐᓂᑦ ᐃᑲᔪᖅᑕᐅᔾᔪᑎᒋᒋᐊᓕᒥᓂᒃ 
ᐊᐃᑉᐸᕐᒥᓂᒃ ᑮᓇᐅᔭᑎᒍᑦ, ᐸᐃᕆᓂᒃᑯᑦ ᕿᑐᕐᖓᓂᒃ, ᓂᕿᒃᑯᑦ, ᐃᓪᓗᖃᕐᓂᒃᑯᑦ, ᐊᒻᒪ ᐊᓯᖏᒍᑦ. ᐱᓗᐊᖅᑐᒥ, 
ᖃᐅᔨᒋᐊᕆᐊᖃᖏᔾᔪᑎᐅᔪᑦ ᑐᑭᓕᐊᖃᑎᖃᖏᓯᐊᖅᑐᑦ ᐃᓄᐃᑦ ᒪᒥᐊᒍᓯᖏᓐᓂᑦ ᐊᒻᒪ 
ᒥᑭᓪᓕᑎᕆᔾᔪᑎᐅᔪᓐᓇᖅᑐᓂ ᐊᑲᐅᖏᓕᐅᕈᑎᓂᑦ ᐋᖅᑭᑦᓱᐃᔾᔪᑎᐅᓇᓱᐊᖅᑐᓂᑦ ᐊᒻᒪ ᐋᖅᑭᒋᐊᕈᑎᑦᓴᓂᑦ 
ᑐᕌᒐᕆᔭᐅᔪᓐᓂᑦ ᐃᓄᖕᓄᑦ ᐃᓚᒌᓄᑦ.  

ᐱᓕᕆᔨᐅᔪᑦ ᑐᑭᓯᕙᓚᐅᖅᑐᑦ, ᐊᒻᒪᑦᑕᐅᖅ, ᓇᓪᓕᐊᓐᓄᕋᖅᑎᐅᔪᑦ ᐃᖅᑲᖅᑐᐃᕕᓕᕆᔩᑦ 
ᓱᓇᒃᑯᑖᖃᖏᓗᐊᖅᑐᑦ ᓴᖅᑮᓇᓱᓐᓂᕐᒥᑦ ᑭᖕᖒᒪᒐᖏᓐᓂᑦ ᐃᓄᐃᑦ ᐊᕐᓇᐃᑦ. ᐱᓕᕆᐊᑦᓴᖃᓗᐊᖅᑐᑦ 
ᐃᖅᑲᖅᑐᖅᑕᐅᒋᐊᓕᓐᓂᑦ, ᑭᖑᕙᖅᑎᑕᐅᕙᑦᑐᑦ ᐊᒻᒪ ᑭᖑᕙᒋᐊᖅᑕᐅᕙᑦᑐᑦ, ᐊᑦᓱᕉᑎᐅᕙᑦᑐᑦ 
ᒪᑭᒪᑎᑦᑎᓇᓱᐊᕐᓂᕐᒥᑦ ᑲᔪᓯᔾᔪᑎᖏᓐᓂᑦ ᑎᒍᔭᐅᑎᑦᑎᓇᓱᐊᖅᑎᐅᑉ ᐱᓕᕆᐊᑦᓴᖏᑕ, ᑕᑯᓐᓇᕐᓯᒪᔪᑦ 
ᐅᐸᓗᖓᐃᔭᖅᑕᐅᕙᖏᓐᓂᖏᑦ ᐅᖃᓕᒪᓂᐊᖅᑎᓪᓗᒋᑦ ᐃᖅᑲᖅᑐᐃᕕᒻᒥ, ᐅᖃᐅᓯᒃᑯᑦ ᐊᕝᕕᐊᕈᑎᐅᔪᑦ, 
ᐱᒻᒪᕆᐅᑎᑕᐅᕙᖏᓐᓂᖏᑦ ᖁᐊᕐᓵᕈᑎᐅᒃᑲᓐᓂᕈᓐᓇᖅᑐᑦ ᐱᕋᔭᑕᐅᓯᒪᔪᑦ ᐅᖃᓕᒪᑎᑕᐅᑎᓪᓗᒋᑦ 
ᐃᖅᑲᖅᑐᐃᕕᒻᒥ, ᐊᒻᒪ ᑕᑎᒋᔭᐅᕙᓐᓂᖏᓐᓂᑦ ᑎᒍᓯᔾᔪᑎᐅᔪᑦ ᓴᖑᑎᑕᐅᓇᓱᐊᕈᑎᒋᓪᓗᒋᑦ 
ᐱᑦᑎᐊᕐᓯᒪᖏᑦᑐᓂᑦ ᑲᔪᓯᑦᓯᐊᕈᑎᐅᓯᒪᖏᑦᑐᑦ ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᒃᑯᑦ ᐋᖅᑭᑦᑕᐅᓯᒪᔪᑦ 
ᓴᖅᑮᓂᒃᑯᑦ ᐊᕐᓇᐃᑦ ᑭᖕᖒᒪᒐᖏᓐᓂᑦ. 

V. ᓇᓂᓯᓂᖅ ᐊᖅᑯᑎᑦᓴᓂᑦ ᓯᕗᒧᐊᒍᑎᓂᑦ 

ᐃᓕᓴᖅᓯᓂᕐᒥᑦ ᐋᖅᑭᑦᓱᖅᓯᒪᓂᖓᑕ ᑭᓪᓕᖏᓐᓂᒃ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ 
ᑭᐅᓯᓂᕐᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ, ᑖᒃᑯᐊᓗ ᐱᓕᕆᓂᕐᒥᑦ ᐊᐅᓚᑦᓯᙱᓗᐊᓕᕐᓗᑎ 
ᐋᖅᑭᐅᒪᔪᓂᑦ ᐊᒻᒪ ᐱᓕᕆᕝᕕᓐᓂ, ᑐᙵᕕᖃᕐᓗᑎ ᑭᐅᔾᔪᑎᖃᕐᓂᕐᒥᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ 
ᑕᒪᒃᑯᐊ: 

• ᐊᑐᕈᓐᓇᕐᓂᕋᖅᑕᐅᓯᒪᓗᑎᒃ ᐃᓄᖕᓂᒃ ᐊᒻᒪ ᑐᓴᐅᒪᑎᑕᐅᓗᑎᒃ ᐃᓄᐃᑦ ᐱᖁᖅᓯᖏᓐᓂᑦ 
ᖃᐅᔨᒪᓂᕐᒥᑦ ᐊᒻᒪ ᐊᑲᐅᖏᓕᐅᕈᑎᓕᓐᓂᑦ ᐋᖅᑭᑦᓱᐃᓂᕐᒥᑦ;  

• ᐃᓘᓐᓇᖏᓐᓅᖓᔪᑦ ᖃᓄᐃᑦᑑᔾᔪᓯᖏᒍᑦ ᐊᒻᒪ ᐃᑉᐱᒍᓱᑦᑐᑎᒃ ᐊᔾᔨᒌᖏᑦᑐᓂᑦ ᐱᔾᔪᑎᐅᔪᓂᑦ 
ᐊᐅᓚᔾᔭᐃᕙᑦᑐᓂᑦ ᐊᒻᒪ ᐊᑐᖅᑎᑦᑎᕙᑦᑐᓂᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᓂᑦ; ᐊᒻᒪ 

• ᐊᕐᓇᐃᓪᓗ ᐱᒋᐊᖃᖅᑕᖏᑦ ᕿᑎᖓᓃᑎᑕᐅᓗᑎᒃ ᐊᓯᔾᔩᕙᓪᓕᐊᓂᕐᒧᑦ ᐊᑦᓱᕈᕈᑕᐅᔪᓄᑦ.  

ᐃᓄᐃᑦ ᐊᕐᓇᐃᑦ ᐱᒋᐊᖃᖅᑕᖏᑦ ᐊᒥᓱᕐᔪᐊᖑᒻᒪᑕ. ᑕᐃᒪᐃᒻᒪᑦ, ᐊᖅᑯᓯᐅᕐᓂᖅ ᓯᕗᒧᑦ ᐃᓚᖃᕋᔭᖅᑐᖅ 
ᐊᓯᔾᔩᓂᕐᒥᑦ ᐊᒥᓱᓂᑦ ᓯᕗᓂᐊᓃᑦᑐᓂᑦ, ᐃᓗᐊᓂᑐᐊᖑᖏᑦᑐᖅ ᑭᓯᐊᓂ ᓯᓚᑖᓂᓗ ᐱᕋᔭᑦᑐᓄᑦ 
ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ.  

ᑕᑯᔭᐅᖅᑳᐸᑦᑐᑦ ᐱᓕᕆᔩᑦ ᐊᑐᖅᑕᐅᖁᔭᒥᓂᒃ ᐅᖃᐅᓯᖃᖅᐸᓚᐅᖅᑐᑦ ᐱᓗᐊᔾᔭᐃᒃᑯᑎᑦᓴᓂᑦ 
ᐊᕝᕕᐊᕈᑎᐅᕙᑦᑐᓂᑦ ᐊᑐᖅᑕᐅᕙᑦᑐᓂᑦ ᓴᖅᑭᖅᑕᐅᓇᓱᐊᖅᑎᓪᓗᒋᑦ ᐊᕐᓇᐃᑦ ᑭᖕᖒᒪᔭᒐᕆᔭᖏᑦ ᐃᓗᐊᓂ 
ᐱᕋᔭᑦᑐᓄᑦ ᐃᖅᑲᖅᑐᐃᕕᓕᕆᓂᒃᑯᑦ ᐋᖅᑭᑦᑕᐅᓯᒪᔪᑦ:  

• ᐱᓕᕆᔾᔪᑎᖃᖅᐸᓪᓗᑎᒃ ᖁᐊᕐᓵᕈᑎᐅᓯᒪᔪᓂᑦ ᑐᓴᐅᒪᓂᒃᑯᑦ ᐸᖅᑭᑦᓱᐃᔾᔪᑎᓂᑦ;  
• ᓇᓗᓇᐃᕐᓯᒪᕙᓐᓂᖅ ᐱᓕᕆᐊᖑᔪᑦ ᐊᐅᓚᑕᐅᕙᒃᑲᓗᐊᕐᒪᖔᑕ ᐱᕋᔭᑕᐅᓯᒪᔪᑦ 

ᑐᓴᐅᒪᑎᑕᐅᑎᐊᐸᓪᓗᑎᒃ ᐅᐸᓗᖓᐃᔭᐅᑎ ᐱᓪᓗᒍ; 
•  ᐊᕐᓇᐃᑦ ᐱᓕᕆᖃᑕᐅᓂᕐᓴᐅᕙᓪᓗᑎᒃ;  
• ᑲᒪᑦᑎᐊᓂᕐᓴᐅᕙᓪᓗᑎᒃ ᐱᔨᑦᓯᕋᐅᑎᓂᑦ; ᐊᒻᒪ  
• ᕿᓚᒥᐅᓂᕐᓴᒃᑯᑦ ᐱᓕᕆᔾᔪᑎᖃᕋᓱᐊᖅᐸᓪᓗᑎᒃ ᐊᕐᓇᐃᑦ ᑭᖕᖒᒪᒐᖏᓐᓂᑦ.  

ᑭᓯᐊᓂ, ᐊᓯᔾᔨᕐᔪᐊᖅᑐᖃᕆᐊᓕᒃ ᖃᐅᔨᓇᓱᓪᓚᕆᓐᓂᕐᒧᑦ ᐱᔾᔪᑎᒋᔭᐅᓪᓚᕆᑦᑐᓂᒃ ᐊᕐᓇᐅᓂᕐᒥᓄᑦ 
ᐋᓐᓂᖅᓱᖅᑕᐅᓂᕐᒥᑦ, ᐊᑐᓕᖅᑎᑦᓯᒃᑲᓐᓂᓂᕐᒥᑦ ᐃᓄᐃᑦ ᐱᓕᕆᔾᔪᓯᖏᓐᓂᒃ ᐊᑲᐅᙱᓕᐅᕈᑎᓂᑦ 
ᐊᓂᒍᐃᑎᑦᓯᓂᕐᒥᑦ ᐊᒻᒪ ᐊᑲᐅᙱᓕᐅᕈᑕᐅᔪᓂᒃ ᐋᖅᑭᑦᓯᓂᕐᒥᑦ, ᐱᔪᓐᓇᖅᑎᑦᓯᓂᕐᒥᓪᓗ ᐃᓄᓐᓂᒃ 
ᒪᒥᓴᕈᓐᓇᕐᓗᑎᒃ ᖁᐊᖅᓵᓗᐊᖅᓯᒪᓂᖏᓐᓄᑦ ᐊᐅᓚᑕᐅᕙᓪᓕᐊᓂᖏᓐᓄᑦ ᓴᖅᑭᓚᐅᖅᑐᓄᑦ. ᐅᔾᔨᕈᓱᓐᓂᕐᒥᑦ 
ᑕᒪᒃᑯᓂᖓ ᐊᓯᔾᔨᕐᓂᐅᔪᓂᑦ ᑐᑦᑕᕐᕕᑐᐊᖑᖏᓪᓗᓂ ᐱᕋᔭᑦᑐᓄᑦ ᐃᖅᑲᖅᑐᐃᕕᐅᑉ ᐋᖅᑭᑦᓱᖅᓯᒪᓂᖓ 
ᑐᑦᑕᕐᕕᓪᓗᐊᑕᐅᒍᓐᓃᕐᓗᓂ ᐱᓕᕆᓂᕐᒧᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒥᑦ ᑐᑭᒧᐊᖅᑎᑦᓯᓗᑎᓗ 
ᐊᑦᓱᕈᕈᑕᐅᔪᓂᒃ ᐃᑲᔫᑎᑦᓴᓂᓪᓗ ᐊᓯᔾᔩᕙᓪᓕᐊᓂᕐᒧᑦ ᐸᕐᓇᐅᑎᓄᑦ ᐃᑲᔪᖅᓱᓂᕐᒧᑦ ᐃᓄᐃᑦ ᓄᓇᓖᑦ 
ᐱᕙᓪᓕᐊᓂᖏᓐᓂᒃ ᐊᔪᕈᓐᓃᖅᑎᑦᓯᕙᓪᓕᐊᓂᕐᒥᓪᓗ.  

ᐊᓯᐊᒍᖔᖅ ᒪᓕᒐᓕᕆᓂᕐᒧᑦ ᐸᕐᓇᐅᑏᑦ ᐊᑐᓕᖅᑎᑕᐅᓯᒪᔪᑦ ᐊᓯᖏᓐᓂᒃ ᓄᓇᓂᑦ (ᓄᓇᖃᖅᑳᖅᓯᒪᔪᑦ 
ᐃᓂᖅᑎᕆᓂᕐᒧᑦ ᐃᖅᑲᖅᑐᐃᕖᑦ, ᐃᓚᓕᐅᑎᑦᓯᐊᓂᕐᒧᑦ ᒪᓕᒐᑦ, ᒪᓕᒐᓕᕆᓂᕐᒥᑦ ᐱᓕᕆᑦᓯᐊᑲᓐᓂᓂᕐᒥᑦ, ᐊᒻᒪ 
ᒪᒥᓴᖃᑎᒌᑦᑐᑦ) ᐊᖅᑯᑎᑦᓯᐊᕙᐅᔪᑦ. ᐊᑐᓂ ᐊᔾᔨᐅᖏᑦᑐᓂᑦ ᐃᑲᔫᑎᑦᓴᖃᐅᖅᑐᑦ ᐱᓪᓗᒋᑦ 
ᑕᑯᓐᓇᕆᐊᑲᓐᓂᕐᓂᐅᔪᖅ ᐃᖅᑲᖅᑐᐃᕕᓕᕆᓂᖅ ᖃᓄᐃᑦᑑᒍᓐᓇᕐᒪᖔᖅ:  

• ᐱᕋᔭᑕᐅᓯᒪᔪᓂᑦ ᓵᖓᓂᕐᓴᒥᑦ ᐃᖅᑲᖅᑐᐃᕕᓕᕆᓂᕐᒥᑦ ᐃᑉᐱᒍᓱᑦᑎᐊᖅᑐᒥᑦ ᐃᓅᖃᑎᒌᓅᖓᓂᕐᓴᓂᑦ 
ᐊᒻᒪ ᖃᓄᐃᒍᑎᐅᔪᓂᑦ ᑭᓇᐅᓂᖏᓐᓂᑦ ᐱᔭᐅᓗᑎᒃ ᐱᑦᑎᐊᖏᔾᔪᑎᐅᕙᑦᑐᓂᑦ;  



9 
 

• ᖃᐅᔨᒪᑦᑎᐊᖅᑐᑦ ᐊᑑᑎᖏᓐᓂᑦ ᐊᒻᒪ ᐱᒻᒪᕆᐅᓂᖏᓐᓂᑦ ᓄᓇᓕᐅᑉ ᐱᓕᕆᐊᖃᕐᓂᒃᑯᑦ ᐊᒻᒪ 
ᐋᖅᑭᑦᓱᐃᓂᒃᑯᑦ ᐋᓐᓂᕈᑎᐅᓯᒪᔪᓂᑦ; ᐊᒻᒪ  

• ᐊᑐᖅᑎᑦᑎᕙᑦᑐᑎᒃ ᒪᒥᓴᐅᑎᖏᓐᓂᑦ ᐱᕋᔭᑕᐅᓯᒪᔪᑦ, ᐱᕋᔭᐃᓯᒪᔪᑦ, ᐊᒻᒪ ᑕᒪᒃᑯᐊ ᓄᓇᓕᒋᔭᖏᑦ.  

ᐊᑑᑎᖃᓐᓂᖅᐹᖑᒋᐊᓕᒃ ᐊᖅᑯᓯᐅᓂᕐᒧᑦ ᓯᕗᒧᑦ ᑖᓐᓇᐅᒋᐊᓕᒃ ᓇᓗᓇᐃᖅᑕᐅᓗᓂ ᐃᓄᐃᑦ 
ᐊᕕᑦᑐᖅᓯᒪᓂᖏᓐᓄᑦ ᐊᒻᒪ ᓄᓇᓕᓐᓄᑦ ᐊᑐᓕᖅᑎᑕᐅᕕᐅᓂᐊᖅᑐᓂᑦ, ᐊᒻᒪ ᐊᑑᑎᖃᖅᑐᒥᑦ ᑐᓴᕐᕕᖃᕐᓗᑎ 
ᐃᓄᓐᓂᒃ ᐊᕐᓇᓂᑦ ᐋᓐᓂᖅᑕᐅᔪᓄᑦ ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᕐᒧᑦ. ᐃᓄᐃᑦ ᐊᕐᓇᐃᑦ ᐊᐱᖅᓱᖅᑕᐅᔪᑦ 
ᑖᑦᓱᒧᖓ ᐱᓕᕆᐊᑦᓴᒧᑦ ᑐᑭᓯᓇᓪᓚᕆᓚᐅᑦᑐᖅ ᑭᓱᓂ ᐱᒋᐊᖃᕐᒪᖔᑦ ᒪᒥᓴᕐᓂᕐᒧᑦ ᖁᐊᖅᓵᓗᐊᖅᓯᒪᓂᖏᓐᓄᑦ 
ᐊᕐᓇᐅᓂᕐᒥᓄᑦ ᐋᓐᓂᖅᓱᖅᑕᐅᓂᖏᓐᓄᑦ ᓯᕗᒧᑉᐸᓪᓕᐊᓂᕐᒥᓪᓗ ᐃᓅᓯᖏᓐᓂᒃ: ᐃᓄᒻᒧᑦ ᓈᓚᑦᑕᐅᓗᑎᒃ, 
ᐃᓄᒻᒥᑦ ᑕᑎᖃᕈᓐᓇᕐᓗᑎᒃ, ᐊᒻᒪ ᐃᓄᒻᒥᑦ ᐊᑐᐃᓐᓇᐅᑯᑖᕋᔭᖅᑐᒥᑦ ᒪᒥᓴᑉᐸᓪᓕᐊᓂᓕᒫᖏᓐᓂᒃ. 



 


